2ND DECEMBER 2008
Statement by Minister for Environment, Natural Resources and Transport, Minister Joel Morgan, on Animal Feed production and government’s support to livestock farmers in relation to the costs of production. 

Manm Lasanble Nasyonal, tou dimoun ki a lekout bonzour.  Mr Speaker swivan lanons par gouvernman le 21 Novanm 2008 lo revizyon pri manze zannimo ki ti pran lefe le 22 Novanm 2008, lasosiasyon fermye ti fer en meeting pou eksprim zot konsern lo lenpak ki sa revizyon dan pri pou annan pou bann fermye ki fer elevaz zannimo e osi lo viabilite sa lendistri anvi ki manze zannimo i en konponan mazer dan kou prodiksyon pou zot.  Apre zot rankont zot in fer en reprezantasyon formel avek mon minister lo zot bann konsern e zot sizesyon pou amelyor sa sitiasyon.  

Mr Speaker anlinny avek nou stratezi nasyonal pou sekirite alimanter, pou asire ki prodiksyon lokal dan elevaz zannimo i kontinyen reste viab e anliny avek nou stratezi pou privatizasyon, gouvernman in pran an konsiderasyon bann konsern anmennen par bann fermye e in pran en desizyon pou donn zot pouvwar e kontrol total lo prodiksyon manze zannimo.  

Sa dezisyon i annan koman lobzektiv pou asire ki bann fermye i annan kontrol lo tou fakter ki konsern prodiksyon manze zannimo an gro, ki zot annan kontrol lo kalite manze zannimo ki ganny prodwir e lo pri ki i ganny vann avek bann fermye.  Sa a son tour i ava reflekte lo pri ki konsomater i peye pou lavyann.  Pou fasilit sa prosesis e pou montre son sipor pou sa anviron 350 fermye e travayer dan sekter prodiksyon lavyann ek dizef pandan sa peryod reform ekonomik, gouvernman in alor deside pou enplimant sa set mezir swivan ki mon’n propoze e diskit avek bann manm komite lasosiasyon fermye yer apremidi.  

Premyermman Mr Speaker, komansman le 1 Zanvye 2009 gouvernman pou transfer tou son bann shares dan lizin Animal Feed ki vo plis ki R21 milyon avek Farmers Corporative ki en brans lasosiasyon fermye pou selman R1.  Gouvernman pa pou saz okenn stamp duty lo lavaler aktyel sa bann shares sa lakonpanyen avek bi pou ed sa korperativ pran sa loperasyon an men e pou minimiz zot kou ler zot pran kontrol sa lizin le premye Zanvye 2009.  

Dezyenmman, efektivman gouvernman pou transfer tou bann byen ouswa assets lakonpanyen Animal Feed avek sa korperativ, me sa korperativ pa pou pran bann det ki sa lakonpanyen in akimile.  Sa bann det in akimil pou ariv plis ki R78 milyon depi lannen 2003 e gouvernman in abzorb sa det an donnan bann sibvansyon tou le lannen parey mon ti esplike semenn pase.  Gouvernman in fer sa Mr Speaker pou protez sa lendistri prodiksyon lavyann e fer ki kosomater ti benefisye pandan tou sa bann letan.  Trwazyenmman gouvernman pou osi pran anba son responsabilite tou bann det ki pa ankor ganny peye a moman ki i transfer lizin avek sa korperativ le premye Zanvye 2009.  Aparti le premye Zanvye 2009 sa lizin alor pou komans loperasyon san okenn det.

Katriyenmman tou bann staff sa lizin pou ganny peye zot saler e tou zot bann benefis par gouvernman ziska lafen Fevriye 2009 ler zot kontra i terminen.  Set a dir korpertiv i ava ganny sa bann staff grwatwit pandan de mwan pou lannen 2009.  

Senkyenm pwen; gouvernman pou osi enpoz en levy lo tou bann lavyann poul ek pork ki ganny enporte e sa levy pou ganny determinen par minister finans.  Sa pou ganny revize lo en baz tou le mwan.  Sa desizyon in ganny pran avek bi pou protez nou bann fermye lokal dan elevaz zannimo an ka ki pri lavyann enporte i pli ba ki pri bann prodwir lavyann lokal.  

Mr Speaker sa larzan levy ki pou ganny anmase pou al dan en fon ki pou ganny kree par gouvernman avek lobzektiv pou asiste bann fermye direkteman avek bann bezwen neseser pou prodwir lokalman.  Sa fon pou ganny dirize par 5 manm.  Ki konpri 2 reprezantan sorti dan lasosiasyon fermye ki enn parmi pou osi son chairperson, en reprezantan sorti dan minister responsab pou lagrikiltir, en reprezantan sorti dan minister finans e en reprezantan sorti kot NATCOF.  Litilizasyon larzan dan sa fon pou ganny zere par sa 5 manm avek kondisyon spesifik ki i ava ganny agree lo la.

Sizyenmman Mr Speaker gouvernman in osi ofer pou imedyatman met a dispozisyon sa korperativ en fasilite finansye a lavaler 500,000 dolar Ameriken atraver bann labank komersyal pou zot fer vin manze zannimo pou asiste bann fermye ki dan difikilte konmela.  Sa lasistans pou ganny ofer avek sa korperatif ziska ki zot pran kontrol sa lizin an Zanvye 2009.

Setyenmman pou osi fasilit sa tranzisyon gouvernman pou donn sa korperatif en stok gratwit a lavaler 3 mwan bann materyo pou prodiksyon manze zannimo tel parey mai e soya.  Sa stok pou pran lefe le premye Zanvye 2009.  Sa don trwa mwan materyo prodiksyon i ava ed zot pou asir en bon komansman pou zot akimil working capital pou sa lizin.  

Nou pe prevwar ki pandan sa trwa mwan pri bann materyo prodiksyon pou manze zannimo i ava desann etan donnen ki i osi annan en tandans pou sa bann pri materyo debaz pou desann lo nivo mondyal parey mon ti esplike semenn pase.  Anvi sa resesyon ki pe arive globalman.  Savedir nou espekte ki pri prodiksyon lavyann poul e koson osi byen ki dizef an se moman a sa moman la i ava osi desann pou benefisye enpe pli konsomater.  

Mr Speaker sa bann mezir ki pe ganny met an plas pou donn loportinite bann fermye atraver zot lasosiasyon pou pran kontrol prodiksyon sa komodite esansyel dan elevaz zannimo ki nou espere i ava reisi dan en rediksyon dan zot kou prodiksyon e osi dan pri ki konsomater i aste sa bann prodwir.  Gouvernman in osi anvi montre son langazman anver bann fermye ki pe travay pou met manze dan lasyet nou pep e par a sa bann mezir i oule fer resorti ki i annan konfyans dan nou bann fermye e ki zot lopinyon i valab e enportan pou fer sa sekter kontinyen marse.  Nou’n ekout zot konsern e nou’n vin avek sa bann propozisyon pou fer ki zot annan plis kontrol lo bann fakter ki afekte zot lendistri.  

Parey mon’n deza fer resorti oparavan sekirite alimanter nasyonal i reste enn nou premyer priyorite lo nivo lagrikiltir e nou espere ki avek sa bann mezir ki nou met an plas pou pas kontrol lizin prodiksyon manze zannimo avek bann fermye, sa i ava osi kontribye anver en prodiskyon manze zannimo pli bon kalite avek en lizin ki bokou pli efikas ki ava ede redwir bann pri ki bann fermye i peye a long term.  Sa i ava osi ede pou stabiliz e redwir pri ki konsomater i peye lo prodwir lokal.  

